Pagbisita ni Aquino Nagpatibay sa Pagtutulungan ng Amerika at Pilipinas

“Ang relasyon ng Amerika at ng Pilipinas ay higit na mas matibay ngayon kaysa
noong mga nakaraang panahon,” sabi ni U.S. Ambassador Harry K. Thomas sa pagbabalik
ni Pangulong Aquino mula sa kanyang matagumpay na pagbisita sa New York at San
Francisco. “Tayo ay magkasama sa pang-mundong pagsisikap na matupad ang United
Nation’s Millenium Development Goals; magkasama tayo sa rehiyon sa pagsuporta sa
pagsisikap na maging ganap ang integrasyon ng ASEAN; magkatuwang tayo sa
pagtataguyod ng mabuting pamamahala, paglikha ng trabaho, at pagpapahusay ng
kalusugan at seguridad sa Pilipinas.”

“Siksik ang eskedyul ni Pangulong Aquino sa pakikipagmiting sa mga lider ng mundo,
mga malalaking negosyante, mga bukal ng opinyon, at kanyang mga kababayan, at dahil
doon ay limitado lang ang kanyang panahon upang makipagmiting sa mga opisyal ng
Pamahalaan ng Amerika. Ganun pa man, ginamit niya nang mahusay ang kanyang mga
oras. Kasama ni Secretary of State Hillary Clinton, pinamunuan niya ang paglagda sa
Millennium Challenge Compact na nagkakahalaga ng $434 milyon, isang kasunduang
nagbukas ng bagong panahon ng pagtutulungan ng ating mga bansa upang higit pang
sumulong ang pag-unlad ng Pilipinas. Bilang aming dialogue partner sa ASEAN, mahalagang
papel ang ginampanan ni Pangulong Aquino sa pangalawang U.S.-ASEAN Summit. At kami
ay nagagalak na nagkaroon ng pribadong pagpupulong sina Pangulong Aquino at si
Pangulong Obama sa New York upang talakayin ang mga isyu na mahalaga sa ating mga
bansa.”

“Mahalaga rin ang pakikipagpulong ni Pangulong Aquino sa mga kumpanyang
Amerikano, at ako ay nanabik na makita kung ilan sa mga kumpanyang iyon ang susubok
sa pangako niya na “ang Pilipinas ay bukas sa negosyo.” Huli sa lahat, narinig ko sa
maraming Pilipino na sila ay nagagalak dahil, sa pakikipagmiting ni Pangulong Aquino sa
kanila, ay kinikilala ng Pangulo ang mahalaga nilang papel sa relasyon ng dalawa nating
bansa.”

" Bilang isang taga-New York, ako ay natutuwa na makita si Pangulong Aquino na
kumakain ng aming sikat na hotdogs, isang bagay na ilan lang sa mga lider ng mga bansa
ang may sapat na lakas ng loob na gawain. Umaasa ako na sa susunod na pagbisita niya
ay makakapanuod siya ng laro ng Mets.”

